
Крызіс у адносінах паміж 
кіраўнікамі Беларусі 
і Расіі перайшоў у 
хранічную фазу. Такую 
выснову можна зрабіць 
з заяў, што былі агучаны 
напрыканцы мінулага 
тыдня.

ЯШЧЭ РАЗ ПРАЗ TWITTER
Пасля  “абмену  ласкамі” 

на  пачатку  кастрычніка  (на 
прэсавай  канферэнцыі  для 
расійскіх журналістаў  і ў відэ­
аблогу  адпаведна)  Дзмітрый 
Мядзведзеў  не  рэагаваў  на 
кпіны  з  боку  Аляксандра  Лу­
кашэнкі.  Больш  за  тое,  здава­
лася,  што  Масква  паступова 
рыхтуецца  да  замірэння  з  бе­
ларускім  кіраўніком,  бо  мала 
сумняваецца ў чарговай “эле­
гантнай перамозе”.

Аднак  раптам  высветліла­
ся,  што  стаўленне  Мядзвед­
зева  да  Лукашэнкі  не  палеп­
шылася  ні  на  ёту.  Прычым 
расійскі  прэзідэнт  палічыў 
неабходным  паведаміць  пра 
гэта  “гораду  і  свету”  праз  са­
цыяльную сетку Twitter.

Адказваючы  на  пытан­
не  карыстальніка  пад  нікам 
dashystik  (“Как  вы  относитесь 
к президенту нашему и пред­
стоящим выборам? Нам, бело­
русам,  очень  интересен  этот 
вопрос»), Мядзведзеў недвух­
сэнсоўна заявіў: «К вашим вы­
борам отношусь максимально 
уважительно.  А  про  вашего 
президента я уже всё сказал». 

І адаслаў да відэазвароту, дзе 
бэсціў Лукашэнку напоўніцу.

Відавочна,  што  калі  б  Мас­
ква вырашыла спусціць канф­
лікт  на  тармазах,  то  не  варта 
было б нагадваць пра мінулае. 
Але  выглядае  так,  што  “міну­
лае”  ў  дадзеным  выпадку  — 
гэта не толькі сучаснасць, але і 
перспектыва.  Мядзведзеў  даў 
знак, што не збіраецца рабіць 
выгляд,  быццам  бы  паміж  ім  і 
Лукашэнкам  нічога  не  адбы­
лося.

Расійскія палітыкі ніжэйша­
га  ўзроўню  таксама  збольша­
га  прытрымліваюцца  пазіцыі 
Крамля.  У  эфіры  радыёстан­
цыі  “Голос  России”  старшыня 

камітэта  Дзярждумы  па  між­
народных справах Канстанцін 
Касачоў  заявіў,  што  насамрэч 
ніякай  саюзнай  дзяржавы 
няма. Вось цытата з гутаркі:

“—  Что  касается  Лукашен­
ко, то считать его нашим стоп­
роцентным союзником в пре­
дыдущие  годы  я  бы  тоже  не 
стал.  Это  была  конструкция, 
существовавшая  на  бумаге. 

И претензии здесь к белорус­
скому  президенту  сохраня­
ются.  Они  были  в  своё  время 
предельно  чётко  озвучены 
нашим президентом. Союзни­
чество  не  должно  быть  конъ­
юнктурным.  Оно  не  должно 
основываться  на  льготных 
ценах на газ, на каких­то дру­
гих экономических решениях. 
Оно не должно быть коммер­
ческим.

—  Вы  не  видите  никакого 
конца Союзному государству?

— Я не вижу никакого кон­
ца Союзному государству, по­
тому что пока оно, увы, ещё и 
не состоялось, честно говоря. 
А  разрушаться  может  только 
то, что состоялось... Вроде бы, 
есть  идея  единой  валюты,  а 
единой валюты нет. Есть идея 
реального  союзного  парла­
мента,  а  реального  союзного 
парламента  пока  нет.  Есть 
много  других  идей,  которые 
остаются на бумаге. И зона от­
ветственности здесь исключи­
тельно белорусская”.

МЫ СТРОИЛИ,  
СТРОИЛИ…

Гэта  ўжо  прысуд.  Раней 
афіцыйныя  расійскія  асобы 
заўсёды казалі пра так званую 
саюзную дзяржаву як пра існу­
ючую рэальнасць, хоць і разу­
мелі  яе  папяровую  сутнасць. 

Дзяржаўны сакратар 
Ватыкана Тарчызіа 
Бертонэ адзначае 
канструктыўнасць і 
давер, характэрныя для 
стасункаў з Беларуссю.

«Можна  сказаць,  што 
ключавым  момантам  таго, 
што  паміж  нашымі  краінамі 
склаліся  адносіны  даверу, 
з’явяцца  пагадненні  паміж 
нашымі  ўрадамі,  над  якімі 
мы  зараз  працуем»,  —  за­
явіў кардынал Бертонэ ў Ас­
тане  на  сустрэчы  з  кіраўні­
ком  Беларусі  Аляксандрам 
Лукашэнкам, перадае Інтэр­
факс.

«Мы  з  вялікай  увагай 
глядзім, якім чынам беларус­
кая дзяржава займаецца пы­
таннямі рэлігіі, у прыватнас­
ці  каталіцкай»,  —  адзначыў 
дзяржсакратар Ватыкана.

Кіраўнік  Беларусі  заявіў, 
што  напярэдадні  гэтай  сус­
трэчы  пацікавіўся  станам 
«тых праблем, якія мы ў свой 
час выявілі, пазначыўшы на­
прамкі іх вырашэння».

«У нас нібыта няма прын­
цыповых  рознагалоссяў 
і  цяжкасцей.  Пазначаныя 
намі  праблемы  паспяхова 
вырашаюцца.  Але,  тым  не 
менш,  магчыма,  ёсць  праб­
лемы,  прэтэнзіі  да  нас  па 
згаданых  раней  тэмах?  Мы 
гатовы разгледзець іх у тэр­
міновым парадку», — заявіў 
Лукашэнка.

РАДЫЁ СВАБОДА

 ПАДЗЕЯ

БЕЛАРУСЫ ЗАЯВІЛІ 
ПРА СВАЮ  

НЕЗАЛЕЖНАСЦЬ

СТАР. 6 

Заканчэнне на стар. 3

Цяпер перспектывы саюза з Казахстанам выглядаюць, пэўна, 
лепш, чым з Расіяй

БЕЛАРУСКАЯ ГАЗЕТА

САЮЗУ ПОЎНЫ КАПЕЦ?
WWW.SVABODABY.NET

ВАТЫКАН 
НАЗІРАЕ ЗА 
БЕЛАРУССЮ

У эфіры радыёстанцыі “Голос России” старшыня 
камітэта Дзярждумы па міжнародных справах 

Канстанцін Касачоў заявіў, што насамрэч ніякай 
саюзнай дзяржавы няма: “Что касается Лукашенко, 
то считать его нашим стопроцентным союзником в 

предыдущие годы я бы тоже не стал”.

АНДРЭЙ ТОЛЧЫН, АКТЫВІСТ 
АГП (ГОМЕЛЬ): 

“АГІТАЦЫІ НУЛЬ”.
—  З  пункта  гледжання  грамад­

зяніна  мне  не  хапае  інфармацыі.  Яе 
амаль  што  няма.  І  ўся  яна  нейкая 
куртатая. Нейкія рэшткі ёсць для тых 
людзей, якія цікавяцца. Няма ніякай 
друкаванай  прадукцыі.  Пару  разоў 
хіба  бачыў  лістоўкі  Рымашэўскага.  І 
ўсё.  Простаму  грамадзяніну  знайсці 
інфармацыю пра кандыдатаў немаг­
чыма, акрамя аднаго, які заўсёды на 
тэлебачанні.  Можа,  у  гэтым  вінава­
ты  абставіны  ­­  адзінага  кандыдата 
ад  апазіцыі  на  гэтых  выбарах  няма. 
Можа, вінаваты ўлады. Можа, сабату­
юць друкаванне, бо ўся інфармацыя 
павінна  была  ісці  са  штабоў  канды­
датаў.  Даўно  трэба  было  пачынаць 
агітацыю..

ВАЛЯНЦІНА РАЎКОВІЧ, СПЕЦЫ-
ЯЛІСТ ПА РЭКЛАМЕ (ГРОДНА): 

“УРАЖАННЕ ТАКОЕ, ШТО ДА 
ВЫБАРАЎ ЯШЧЭ ДАЛЁКА”.

—  У  мяне  складваецца  такое 
ўражанне,  што  выбары  адбудуцца 
недзе  праз  год  ці  праз  два,  і  зараз 
пачынаецца  такая  сціплая  проба 
сіл. Прычым, паўнавартаснай інфар­
мацыі  няма  ні  пра  аднаго  з  дзесяці 
кандыдатаў.  І  афіцыйныя  плакацікі 
на гэты раз не кідаюцца ў вочы. І я нават не магу ўзгадаць, што на 
іх напісана. Нешта пра Беларусь у нейкім месцы. “За Беларусь!” за­
помнілі ўсе. Добры брэнд. Хоць мыла выпускай, хоць “чарніла”. А 
вось у якім месцы Беларусь на гэтых выбарах? 

У дзевяці кандідатаў у прэзідэнты гэтым разам ёсць умовы. Яны 
могуць прыцягваць якія хочаш грошы — хоць ад заводаў, хоць ад 
параходаў, хоць ад прыватных асоб. Напэўна, яны іх прыцягваюць 
у такой колькасці, што я не бачу ні друкаванай рэкламы ў паштовай 

скрыні,  ні  перадвыбарнай  агітацыі  ў 
выглядзе  нейкіх  дзеянняў.  Я  чытаю 
вельмі  цікавыя  рэпартажы  пра  тое, 
хто дзе і з кім сустрэўся. Але гэта ўсё 
нагадвае агітацыю на выбарах у мяс­
цовыя Саветы. Ці то кандыдаты лічаць 
вынікі  выбараў  прадвызначанымі,  ці 
то магчымыя донары, якія могуць за­
бяспечыць нейкія масавыя канцэрты 
або арганізаваць дзяўчат з агітацыяй 
на вуліцах, лічаць, што не варта мар­
наваць іх грошы. 

АНДРЭЙ АЛЯХНОВІЧ, КРАЯЗНАЎ-
ЦА (КРУПКІ): 

“ТОЛЬКІ ПЛАКАТЫ З ЛІЧБАЙ 
“19”.

—  Я  ніякай  нагляднай  агітацыі  ў 
Крупках  не  бачыў.  На  рынку  толькі 
вісіць  агульны  шаблонны  плакат,  які 
нагадвае, што выбары ў нас пройдуць 
19  снежня.  І  ўсё  на  сённяшні  дзень. 
Людзі,  далёкія  ад  палітыкі,  ведаюць 
толькі  гэта.  А  палітызаваная  публіка 
карыстаецца  інтэрнэтам,  чытае  “На­
родную  Волю”  ды  “Нашу  Ніву”,  каб 
пра нешта даведацца. Але ж такіх ад­
зінкі. Асабіста мне інфармацыі хапае, 
бо ў параўнанні з 2006­м — прагрэс. 
У інтэрнэце можна даведацца аб усім.

КАРАЛІНА ГРАНІЧ, НАСТАЎНІЦА 
(АСТРАВЕЦ): 

“РАЗДРАЖНЯЮЦЬ НОВЫЯ 
ТВАРЫ”

— Здаецца, гэтыя выбары нікога асабліва не цікавяць, з агітацы­
яй ці без яе. Бо для ўсіх яны прадвызначаны. Людзі жывуць штод­
зённымі клопатамі. Настаўнікі радуюцца, што ім зарплату паднялі. 
А выбары нікога не хвалююць. Часам глядзім па тэлевізары прамо­
вы кандыдатаў, як яны абяцанні раздаюць ды на плошчу закліка­
юць. Бязглуздзіца гэта ўсё! Свае шанцы яны ўпусцілі. Няма тут ні іх 
лістовак, ні ніякіх сустрэч з імі не плануецца. Таму пра іх асабліва 
ніхто не гаворыць. І людзей, некалі дэмакратычна настроеных, раз­
дражняюць новыя твары. Дзе Домаш? Дзе Ганчарык? Дзе Чыгір? 
Дзе Мілінкевіч? 

АЛЯКСАНДР КЛАСКОЎСКІ, ПАЛІТОЛАГ: 

“АДСУТНАСЦЬ АГІТАЦЫІ — РАЗЛІК УЛАД”.
— Па­першае, я адзначыў, што для прасунутай палітызаванай 

публікі,  якая  сядзіць  у  інтэрнэце,  праблемы  няма.  Таму  што  не­
дзяржаўныя  медыя,  найперш  web­СМІ,  працуюць  у  гэтым  сэнсе 
выдатна.  Я  б  адзначыў  naviny.by.  Паводле  маніторынгу  БАЖ,  які 
вядзе Алесь Анціпенка, адзначана, што яны найбольш усебакова 
і ўзважана падаюць кандыдатаў  і  іх праграмы. Прычым, менавіта 
там адбываецца спаборніцтва персаналій. 

Пры  гэтым  кандыдатам  неабходна  працаваць  на  шырокі 
электарат, заваёўваць новыя нішы. Для вёсак, для пенсіянераў 
у глыбінцы, вядома, не існуе такой з’явы, як інтэрнэт. Адпаведна 
ім патрэбны больш традыцыйныя формы агітацыі. На жаль, калі 
меркаваць  па  заявах  асобных  кандыдацкіх  каманд,  мае  месца 
быць  не  столькі  сабатаж,  колькі  перастрахоўка  з  боку  ўлады. 
Бо ў друкарнях баяцца, што ім намыляць шыю. І, мяркуючы па 
звестках,  якія  даходзяць,  у  друкароў  ёсць  страх  зрабіць  нейкі 
не той крок. 

Па стане на 30 лістапада больш за ўсё сродкаў — 83 млн. 493 
тыс. рублёў — паступіла на рахунак індывідуальнага выбарчага 
фонду Уладзіміра Някляева, паведамляе Цэнтрвыбаркам.

Як  вынікае  з  інфармацыі,  размешчанай  на  сайце  ЦВК,  лідар 
кампаніі «Гавары праўду!» — адзіны з кандыдатаў у прэзідэнты, 
які ўжо выдаткоўваў сродкі фонду. Выдаткі склалі 7 млн. 49 тыс. 
940 рублёў.

На рахунак выбарчага фонду лідэра кампаніі «Еўрапейская Бе­
ларусь» Андрэя Саннікава паступіла 6 млн. 808 тыс. рублёў;

намесніка старшыні Партыі БНФ Рыгора Кастусёва — 355 тыс.;
сустаршыні  аргкамітэта  па  стварэнні  партыі  «Беларуская 

хрысціянская дэмакратыя» Віталя Рымашэўскага — 300 тыс.;
намеснік старшыні Аб’яднанай грамадзянскай партыі Ярасла­

ва Раманчука — 89 тыс. 100;
эканаміста Віктара Цярэшчанкі — 100 рублёў.
Звестак аб паступленні грошай на рахункі Міхалевіча і Лука­

шэнкі пакуль няма.
БЕЛАПАН

 ДАРЭЧЫ

ЦІ ХАПАЕ ВАМ ІНФАРМАЦЫІ ПРА 
КАНДЫДАТАЎ У ПРЭЗІДЭНТЫ?

Выбаршчыкам не хапае нават “лабавых” звестак пра 
ўдзельнікаў прэзідэнцкай гонкі

Аднак  цяпер  нават  рыторыка 
істотна змянілася: “Мы строи­
ли, строили и ничего не пост­
роили...”.

У  сваю  чаргу  Лукашэнка 
паклаў  у  скарбонку  крыўд 
чарговае  абвінавачанне.  Па­
водле  заявы  кіраўніка  Бела­
русі,  зробленай  французскай 
газеце Le Figaro, Расія дае гро­
шы двум апазіцыйным канды­
датам.

Незалежна  ад  таго,  ці  ад­
павядае  гэтае  сцвярджэнне 
рэчаіснасці,  мае  сэнс  звярну­

ць  увагу  на  адну  акалічнасць. 
Раней нават уявіць сабе было 
немагчыма,  што  Расія  будзе 
дапамагаць на выбарах не Лу­
кашэнку, а ягоным сапернікам. 
Нягледзячы ні на якія супярэч­
насці,  у  крытычныя  моманты 
Крэмль  заўсёды  станавіўся 
на бок цяперашняга кіраўніка 
Беларусі,  забяспечваючы  яму 
і  палітычную,  і  фінансавую,  і 
інфармацыйную  падтрымку. 
Сёння  Лукашэнка  ў  значнай 
ступені пазбаўлены і першага, 
і  другога,  і  трэцяга.  Выглядае 
так, што чым бы ні скончылася 
шоу з выбарамі, саюзу капец.

ВАЛЯНЦІН СЫЧ

Заканчэнне.   
Пачатак на стар. 1

САЮЗУ ПОЎНЫ КАПЕЦ?

«Міністр  замежных  спраў 
Беларусі  і  дзяржсакратар 
ЗША  абавязаліся  ўмацоўва­
ць  глабальнае  супрацоўніц­
тва  ў  сферы  мірнага  выка­
рыстання  ядзернай  энергіі 
ў  адпаведнасці  з  міжнарод­
нымі  стандартамі  і  іншымі 
дадатковымі  двухбаковымі 
дамоўленасцямі,  якія  мо­
гуць  быць  заключаны  па­
між  Рэспублікай  Беларусь  і 
ЗША», — гаворыцца ў сумес­
най заяве.

Там  таксама  сказана,  што 
«Беларусь  аб’явіла  аб  наме­
ры  дыверсіфікаваць  сваё 
энергетычнае  забеспячэнне 
шляхам  будаўніцтва  сваёй 
першай  АЭС  грамадзянс­
кага  прызначэння».  «ЗША 
падтрымліваюць гэтую дзей­
насць,  якая  ўключае  ў  сябе 
канкурэнтны  працэс  праек­
тавання  і  будаўніцтва  над­
зейнай  і  бяспечнай  станцыі, 
што  дзейнічае  ў  адпавед­
насці з гарантыямі МАГАТЭ», 
—  адзначаецца  ў  сумеснай 
заяве.

 «Міністр замежных спраў 
Беларусі  аб’явіў  аб  тым,  што 
Беларусь  прыняла  рашэнне 
аб ліквідацыі ўсіх сваіх запа­

саў высокаабагачанага ўрану 
і мае намер ажыццявіць гэта 
да  наступнага  саміта  па  яд­
зернай бяспецы ў 2012 годзе. 
Злучаныя  Штаты  маюць  на­
мер  прадаставіць  тэхнічную 
і  фінансавую  дапамогу  для 
больш  хуткага  ажыццяўлен­
ня  гэтых  мер»,  —  гаворыцца 
ў сумеснай заяве.

Абодва  бакі  абавязаліся 
працягваць  сумесную  рабо­
ту ў сферы забеспячэння яд­
зернай  бяспекі,  уключаючы 
павышэнне  ўзроўню  бяспе­
кі  ў  Аб’яднаным  інстытуце 
энергетычных  і  ядзерных 
даследаванняў  у  Беларусі», 
—  адзначаецца  ў  сумеснай 
заяве па выніках сустрэчы.

Што  асабліва  цікава,  у 
сваіх  апошніх  пунктах  заява 
пераходзіць  ад  пытанняў 
атаму да палітыкі.

Далей  у  дакуменце  гаво­
рыцца пра тое, што ЗША ста­
ноўча  ацэньваюць  рашэнне 
Беларусі  запрасіць  значную 
колькасць  міжнародных  на­
глядальнікаў  на  прэзідэнц­
кія выбары.

«ЗША і Беларусь пацвярд­
жаюць, што для паляпшэння 
двухбаковых  адносін  пер­

шачарговую  важнасць  па­
ранейшаму  мае  праяўленне 
большай  павагі  да  дэмакра­
тыі  і  правоў  чалавека,  што 
неабходна  для  прагрэсу 
краіны  і  яе  грамадзян.  Злу­
чаныя  Штаты  спадзяюцца 
ўбачыць  істотны  прагрэс  у 
гэтых  галінах,  у  прыватнас­
ці,  у  справе  забеспячэння 
адпаведнасці  ходу  правяд­
зення  прэзідэнцкіх  выбараў 
у  Беларусі  міжнародным 
стандартам», — гаворыцца ў 
сумеснай заяве.

Значны сам факт з’яўлення 
такой канстатацыі, што  азна­
чае  прызнанне  беларускімі 
ўладамі  неабходнасці  праг­
рэсу  ў  сферы  дэмакратыі  і 
правоў чалавека.

Гэтую заяву можна расцэ­
ньваць  як  узяты  беларускім 

бокам абавязак. Праўда, аба­
вязак неканкрэтызаваны.

У  той  жа  час  падтрымка 
ЗША  для  будаўніцтва  АЭС 
можа  мець  самыя  шырокія 
наступствы.  Гэта  несумнен­
ны  пралог  да  нармалізацыі 
двухбаковых  адносін  і  ў  той 
жа  час  магчымасць  выбару 
для беларускіх улад.

Як  вядома,  тэхналогіі  бу­
даўніцтва  АЭС  сёння  маюць 
усяго  некалькі  краін,  сярод 
іх  —  ЗША.  Амерыканская 
кампанія  «Вестынгхаўс»  уз­
водзіць  атамныя  электрас­
танцыі ў хаўрусе з японскай 
«Ташыба».

Сярод  краін,  у  якіх  пра­
цуюць  і  будуюцца  АЭС  па 
тэхналогіі  «Вестынгхаўс»,  — 
Кітай.

МІКОЛА БУГАЙ, NN.BY 

ЗША – ЗА БУДАЎНІЦТВА АЭС У БЕЛАРУСІ
ЗША падтрымліваюць намаганні Беларусі па 
будаўніцтве АЭС у Беларусі. Аб гэтым гаворыцца 
ў супольнай заяве ЗША і Беларусі, прынятай па 
выніках сустрэчы дзяржсакратара ЗША Хілары 
Клінтан і міністра замежных спраў Беларусі Сяргея 
Мартынава ў рамках саміта АБСЕ ў Астане, перадае 
карэспандэнт БелТА.

Атамнай станцыі ў Беларусі адназначна быць?

30­гадовы мужчына, работ­
нік  прадпрыемства  «Палес­
се­Аграінвест»,  наняў  пагру­
зачнае абсталяванне і вывез з 
тэрыторыі Петрыкаўскага кам­
біната будаўнічых матэрыялаў 
пілараму.

Як  паведамілі  БелаПАН  у 
прэс­службе  УУС  Гомельскага 
аблвыканкама,  механізатар 
прадаў  пілараму  як  лом  чор­
нага  металу  больш  чым  за  1 

млн 230 тыс. рублёў прадпры­
емству «Гомельдругасмет».

У  Петрыкаўскім  РАУС  да­
далі, што камбінат будматэры­
ялаў  з’яўляецца  банкрутам. 
Яго  тэрыторыя  знаходзіцца  ў 
занядбаным  стане,  доступ  на 
яе свабодны.

Выкрадзеную пілараму кан­
фіскаваць не ўдалося.

АЛЕНА ГЕРМАНОВІЧ, 
БЕЛАПАН

Крымінальная справа за крадзеж была пачата 30 
лістапада ў дачыненні да механізатара з Петрыкава.

ПІЛАРАМУ —  
НА МЕТАЛАЛОМ

19 СНЕЖНЯ  
ЯК АДПРАЎНЫ ПУНКТ

З  гэтых  выбараў  наша  Бе­
ларусь  выйдзе  абноўленай 
краінай.  Нават  тады,  калі  ад­
будзецца  чарговая  “элегант­
ная  перамога”,  хоць  і  крыху 
больш  сціплая  —  75%.  Людзі 
ўсё актыўней жадаюць іншага 
жыцця для сябе і сваіх нашчад­
каў,  больш  прыстойнага  па 
ўсіх  параметрах.  Рана  ці  поз­
на, але менавіта такое добрае 
жыццё  народ  і  атрымае.  Вось 
я ўпэўнены, што рашучы крок 
да  гэтага  будзе  зроблены  19 
снежня 2010 года.

Грамадзянскія  актывісты,  у 
чыю кампанію з задавальнен­
нем  уваходжу  і  я,  з  2000  года 
праводзяць  маніторынг  вы­
барчых працэсаў у Шклоўскім 
раёне. Тады яшчэ мы наладзілі 
і дзейсную схему назірання за 
выбарамі,  а  таксама  кансуль­
тацыю  сяброў  мясцовых  вы­
барчых  камісій.  Аднак  гэта 
мала  паўплывала  на  выбары 
2001 года. Актывісты незалеж­
нага  назірання  падпалі  пад 
пэўныя рэпрэсіі — звальненні 
з працы, вобыскі і пераследы, 
пагрозы судовымі разборамі...

Праз  гэта  давялося  прай­
сці  і  мне.  Дарэчы,  менавіта 
ў  нас  тады  была  заведзена 
першая ў найноўшай гісторыі 
краіны  крымінальная  спра­
ва  па  матывах  выбараў.  Гэта 
якраз  мне  (ганаруся  гэтым!) 
як незалежнаму назіральніку, 
было  выстаўлена  абвінава­
чанне ў парушэнні Выбарчага 
кодэкса.  Спачатку  мне  абя­
цалі (з вуснаў пракурора раё­

на)  усяго  нейкія  там  3  гады 
турмы,  аднак,  калі  абвергну­
ць  нашы  назіральныя  факты 
ўладзе  ніяк  не  ўдалося  і  яны 
сталі  вядомы  цывілізаванай 
Еўропе,  мае  “стаўкі”  паднялі­
ся  ад  5  да  15  гадоў,  для  чаго 
ўладзе давялося перакваліфі­
каваць  артыкул  на  той,  дзе 
гаворка ішла — увага! — пра 
“спробу  ўзброенага  захопу 
ўлады”. Не ведаю, ці захоўва­
юцца матэрыялы гэтай “спра­
вы”,  але  нашы  назіральныя 
матэрыялы  аб  паводзінах  і 
дзеяннях  канкрэтных  прад­
стаўнікоў мясцовай улады на 
тых выбарах нікуды не дзелі­
ся (захоўваюцца ў надзейным 
месцы).  На  іх,  як  вядома,  не 
распаўсюджваецца  “тэрмін 
даўнасці”.

НА ГЭТЫ РАЗ НЕ ПРАНЯСЕ
А  тым  часам  традыцыі 

бессаромнага  парушэння 
Выбарчага  кодэкса  нашым 
шклоўскім  начальствам  былі 
працягнуты  і  на  ўсіх  наступ­
ных выбарах. Але, калі можна 
так сказаць, апафеозам бесса­
ромнасці  і безадказнасці ста­
лася парламенцкая выбарчая 
кампанія  2008  года.  На  жаль, 
нашы  шматлікія  абгрунтава­
ныя  папярэджанні  акруговай 
выбарчай  камісіі  аб  фактах 
парушэнняў, якія можна і трэ­

ба  было  выправіць,  працягу 
не  мелі.  Дыскрэдытацыя  бе­
ларускай  выбарчай  сістэмы 
ўпарта працягвалася да сама­
га  апошняга  дня  выбараў.  Як 
сябра  акруговай  камісіі  я  на 
свае вочы бачыў, як з некато­
рых участкаў прывозілі альбо 
наогул  незапоўненыя  пра­
таколы,  альбо  запоўненыя 
алоўкам, што недапушчальна 
ні па законах, ні па інструкцы­
ях.

Але  ў  Шклове  такое  было 
дапушчальным,  нават  у  пры­
сутнасці  чалавека  (маю  на 
ўвазе сябе), які быў уключаны 
ў склад камісіі ад дэмакратаў 
і  сваёй  выбарчай  прынцыпо­
васці,  калі  можна  так  сказа­
ць,  не  ўтойваў,  а  наадварот 
выстаўляў  яе  на  першы  план 
пры  любым  зручным  моман­
це.  І  зроблена  гэтае  найгру­
бейшае  парушэнне  было  па 
прамым  распараджэнні  ад­
казнага  работніка  райвыкан­
кама (будзе час, як прозвішча 
прагучыць). А таму нікому не 
варта спадзявацца, што вось, 
маўляў,  праехала­пранесла,  і 
што гэтак жа будзе і на сёлет­
ніх выбарах.

Не,  шаноўныя  чыноўнікі,  а 
таксама  шаноўныя  настаўнікі 
і  іншыя  спецыялісты  і  “прад­
стаўнікі  працоўных  калекты­
ваў”,  не  пранясе.  Як  гаворыц­
ца,  за  вамі  назіраюць,  і  не 

важна,  што  ў  вашых  камісіях 
адны  “свае”,  як  вам  падаецца 
зараз. Як ведаць, даражэнькія, 
як ведаць... Пра падпалкоўніка 
Казлова, відаць, чулі, які будзе 
нават  праз  міжнародны  суд 
дамагацца выбарчай справяд­
лівасці,  якая  была  парушана 
на  ягоных  вачах  мінулым  ра­
зам.  Так  і  ў  нас,  мясцовых  на­
зіральнікаў,  ёсць  свае  “выбу­
ховыя”  архівы.  Звярнуцца  да 
іх і адкрыць пэўныя сведчанні 
дакументальнага  характару,  у 
тым ліку відэаматэрыялы, буд­
зе няцяжка.

ПЁТР МІГУРСКІ,
ШКЛОЎ, МАГІЛЁЎ,  

ЛІСТАПАД 2010.

Партал Wikileaks, які на 
мінулых выхадных пачаў 
выкладваць у агульны доступ 
у інтэрнэце дэпешы амеры-
канскіх дыпламатаў, на гэты 
момант выставіў ужо больш 
за 600 матэрыялаў. З кожнай 
гадзінай названая лічба расце.

Паведамленняў з амбасады 
ЗША  ў  Мінску,  якіх,  паводле 
апісання  зместу  базы  даных, 
налічваецца больш за тысячу, 
на партале пакуль яшчэ няма. 
Аднак  Беларусь  згадваецца 
ў  дзясятках  паведамленняў  з 
іншых месцаў.

Пра Беларусь гаварыў пра­
курор  Нацыянальнага  суда 
Іспаніі  Хасэ  Грында  Гансалес, 
выступаючы 14 студзеня 2010 
года са справаздачай аб заха­
дах  Іспаніі  па  барацьбе  з  ар­
ганізаванай злачыннасцю.

Гаворачы  пра  расійскую 
мафію,  Грында  зазначае,  што 
было  б  недакладна  называць 
яе “расійскай”, бо ў ёй бяруць 
удзел і ўкраінцы, і грузіны, і бе­
ларусы, і чачэнцы.

“Грында заявіў, што лічыць 
Беларусь,  Чачню  і  Расію  фак­
тычна  “мафіёзнымі  дзяржа­
вамі”  і  неўзабаве  такой  стане 
і  Украіна.  У  кожнай  з  гэтых 
краін, як ён сцвярджае, немаг­
чыма  ўбачыць  розніцу  паміж 
дзейнасцю  ўрадаў  і  груп  ар­
ганізаванай  злачыннасці”,  га­
ворыцца  ў  дэпешы,  пасланай 
амбасадай ЗША ў Мадрыд.

WIKILEAKS: БЕЛАРУСЬ —  
“ФАКТЫЧНА МАФІЁЗНАЯ ДЗЯРЖАВА”

“ВЫБУХОВЫЯ” АРХІВЫ
(прыватныя нататкі на актуальную тэму) 

Пётр  Сцяпанавіч  Мігур­
скі — кандыдат эканамічных 
навук. Працуе выкладчыкам 
у  ВНУ.  Пражывае  ў  вёсцы 
Дабрэйка  Шклоўскага  раё­
на. Падчас выбараў у Палату 
прадстаўнікоў  у  2008  годзе 
быў  членам  акруговай  вы­
барчай камісіі па Шклоўскай 
выбарчай акрузе № 90. Тады 
ж не пабаяўся раскрыць ме­
ханізм фальсіфікацыі выбар­
чага  працэсу.  Падтрымкі  ў 
адпаведных  інстанцыях,  на 
жаль,  не  знайшоў,  але  быў 
і  застаецца  на  дэмакратыч­
ных пазіцыях ва ўсім.

 НАША ДАВЕДКА

Падзея

Пры Савеце міністраў створаны 
Рэспубліканскі грамадскі савет 
па справах культуры і мастацтва. 
Склад савета даволі разнамасны: 
ёсць і тыя, каго можна назваць 
апазіцыянерам, і тыя, хто заўсёды 
падтрымліваў Лукашэнку.
З КІМ БУДУЦЬ РАІЦЦА?

Кіруе  саветам  міністр  культуры 
Павел Латушка.  Намеснікі  кіраўніка 
савета  —  старшыня  грамадскай  на­
зіральнай  камісіі  пры  Міністэрстве 
культуры  па  захаванні  гісторыка­куль­
турнай  спадчыны  Анатоль Бутэвіч  і 
дэпутат ППНС Генадзь Давыдзька.

У  склад  Грамадскага  савета  таксама 
ўвайшлі  старшыня  Саюза  кампазітараў 
Ігар Лучанок,  кіраўнік  Саюза  мастакоў 
Уладзімір Савіч,  старшыня  Таварыства 
беларускай  мовы  Алег Трусаў,  вядо­
мы  дзеяч  Мікалай Чаргінец,  народны 
артыст  Беларусі  Генадзь Аўсяннікаў, 
драматург  Андрэй Курэйчык,  лаўрэат 
Дзяржпрэміі Мікалай Пінігін, прадзюсар 
Уладзімір Кубышкін,  мастацкі  кіраўнік 
“Палаца” Алег Хаменка, кінарэжысёр Ва-
лерый Рыбараў,  старшыня Беларускага 
добраахвотнага таварыства аховы помні­
каў Антон Астаповіч і іншыя.

Хадзілі  чуткі,  што  выказвалася  прапа­
нова  стварыць  такі  культурніцкі  савет 
пры  прэзідэнце  —  па  прыкладзе  расій­
скай  Грамадскай  палаты.  Але  нешта  не 
атрымалася. Праўда, многія дзеячы куль­
туры  кажуць  так:  не  важна,  пры  кім  буд­
зе  дзейнічаць  гэты  савет,  важна,  што  ён 
створаны.

“ПАЛІТЫКА РАЗ’ЯДНОЎВАЕ, А 
КУЛЬТУРА АБ’ЯДНОЎВАЕ…”

Старшыня  Беларускага  добраахвот­
нага  таварыства  аховы  помнікаў  Антон 
Астаповіч задаволены  тым,  што  ў  савет 
увайшлі людзі з вельмі рознымі погляда­
мі на жыццё.

— Мы пастаянна разважаем пра ней­
кую дэмакратыю, але ў той жа час гатовы 
затаптаць  у  бруд  сваіх  апанентаў,  —  вы-
казвае свае думкі Антон Уладзіміравіч 
“Тут і цяпер”.  —  Мне  асабіста  такія  “дэ­
макратычныя”  падыходы  не  падабаюц­
ца.  Таму  я  вітаю,  што  ў  савет  запрасілі  і 
Чаргінца,  і  Лучанка,  і  Бутэвіча,  і  іншых. 
Увогуле,  гэта  цудоўная  ініцыятыва  — 
стварыць такі савет. Ён дасць новыя маг­
чымасці  для  прадстаўнікоў  прафесійных 
структур,  грамадскіх  аб’яднанняў,  якія 
вельмі сур’ёзна працуюць у сферы куль­
туры.  Цяпер  будзе  магчымасць  выпра­
цоўваць асноўныя напрамкі развіцця на­
цыянальнай  культуры  і  адстойваць  сваё 

бачанне перад выканаўчай уладай. Я лічу, 
што  гэта  чарговы  крок  да  дыялога.  Вось 
калі  прааналізаваць  дзейнасць  нашага 
таварыства: нават нягледзячы на тое, што 
займаем  супержорсткую  пазіцыю  па  не­
каторых пытаннях, мы заўсёды гатовы да 
дыялога з уладай. 

“НА МАСТАЦТВА Ў НАС ПОГЛЯД 
АДНОЛЬКАВЫ...”

Старшыня  грамадскага  аб’яднання 
“Беларускі  саюз  тэатральных  дзеячаў” 
заслужаны  дзеяч  мастацтваў  Рэспублікі 
Беларусь  Аляксей Дудараў  пакуль  не 
ведае, якія канкрэтна пытанні будуць аб­
мяркоўвацца на пасяджэннях савета, але 
вельмі  задаволены  тым,  што  лёс  культу­
ры будуць вырашаць тыя, хто культурай і 
мастацтвам займаецца шчыльна.

—  Гэта  проста  выдатна,  —  гаворыць 
Аляксей Ануфрыевіч нашаму выдан-
ню, — бо каму ж, як не нам, ведаць, якія 
пытанні патрабуюць неадкладнага выра­
шэння. Я вельмі паважаю чыноўнікаў. У іх 
несалодкі хлеб, які я ніколі б есці не стаў. 
Аднак пры ўсім пры тым, калі побач з чы­
ноўнікамі будуць знаходзіцца людзі, якія 
могуць падказаць, у якім напрамку лепш 
рухацца, гэта будзе добра. 

Што тычыцца тых, хто ўвайшоў у склад 
савета,  то…  Мы  можам  падабацца  адно 
аднаму ці не, прытрымлівацца самых роз­

ных поглядаў на жыццё, але на мастац­
тва ў нас погляд аднолькавы.

Якія  пытанні  мне  б  хацелася  аб­
меркаваць  у  першую  чаргу?  Мабыць, 
становішча  Творцы.  Як  бы  там  мы  ні 
хваліліся, што ў нас яны атрымліваюць 
і  прэміі,  і  стыпендыі,  апошнія  дзясяткі 
гадоў да тых, хто займаецца творчасцю, 
увагі з боку грамадства было недастат­
кова. 

“ШОУ-БІЗНЕС ТРЭБА АДДЗЯЛІЦЬ 
АД МІНКУЛЬТА”

Прадзюсар  і  кампазітар  Уладзімір 
Кубышкін  лічыць,  што  сёння  беларус­
кай  культурай  кіруюць  прагрэсіўныя 

людзі. І  ім давядзецца пайсці на непапу­
лярную меру — зламаць існуючую сістэму. 

— Тут нельга змяніць сітуацыю адным 
указам, — гаворыць кампазітар. — Трэба 
мяняць менавіта сістэму, у якой працую­
ць дзясяткі тысяч людзей. Без кардыналь­
ных змен нічога не атрымаецца. Мне, ка­
нешне, бліжэй сфера шоу­бізнесу. Я лічу, 
што яго трэба аддзяліць ад Міністэрства 
культуры.  Мінкульт  павінен  займацца 
бюджэтамі,  дзяржфінансаваннем,  клапа­
ціцца пра музеі, бібліятэкі, тэатры, дзіця­
чую  творчасць,  рэстаўрацыі.  Гэта  тое, 
што  не  абыдзецца  без  дзяржпадтрымкі. 
А  шоу­бізнес  —  гэта  ж  бізнес!  Дзяржава 
павінна альбо дапамагаць усім (але ж усіх 
шчаслівымі  не  зробіш),  альбо  наогул  не 
дапамагаць. Бо калі б білеты на канцэрты 
распаўсюджваліся  не  праз  прафкамы,  а 
праз касы, то было б зразумела, хто чаго 
варты. 

“ДЗЯКУЙ, ШТО ПАВЕДАМІЛІ…”
Большасць з тых, да каго мы датэлефа­

наваліся,  ведалі,  што  ўключаны  ў  склад 
Грамадскага  савета  па  культуры.  Неча­
канасцю  гэтая  навіна  стала  толькі  для 
заслужанай артысткі Беларусі балерыны 
Вольгі Гайко.

“Я ўпершыню пра гэта чую! Дзякуй, 
што паведамілі”,  —  здзіўлена  адказала 
Вольга Уладзіміраўна. 

МАРЫНА МІТ

ЦІ СТАНЕ “КУЛЬТУРНЫ” САВЕТ 
ЛАМАЦЬ СІСТЭМУ?

Рэспублiканскi  грамадскі  савет  па  справах  культуры  і  мастацтва  пры  Савеце 
Міністраў створаны ў мэтах забеспячэння больш шырокага ўдзелу творчай iнтэлiген­
цыi ў ажыццяўленні дзяржаўнай культурнай палітыкі і распрацоўкі канкрэтных мер 
па  іх вырашэнні ў дзейнасці тэатральных, музычных і  іншых калектываў мастацкай 
творчасці і арганізацый культуры.

Асноўныя задачы дзейнасці савета: падрыхтоўка прапаноў па вызначэнні напрам­
каў дзяржаўнай палiтыкi ў галiне культуры i мер па яе рэалiзацыi; удзел у падрыхтоў­
цы праектаў рашэнняў па пытаннях культуры i мастацтва; далучэнне творчых саюзаў 
да рэалізацыі дзяржаўнай палiтыкi ў галiне культуры.

Арганiзацыйнае  забеспячэнне  дзейнасцi  грамадскага  савета  ажыццяўляе  Мiнiс­
тэрства культуры.

Рашэннi грамадскага савета маюць рэкамендацыйны характар.

 АФІЦЫЙНА

Вось з такой “культурай” і трэба змагацца

Пытанні гісторыі

І  хоць  праз  12  дзён  баль­
шавікі  разагналі  форум,  ход 
гісторыі ўжо было не спыніць.

СПРЭЧКА ВАКОЛ  
СУВЕРЭНІТЭТУ

Пасля  лютаўскай  рэвалю­
цыі 1917 года і падзення царс­
кага рэжыму пачалася кансалі­
дацыя беларускіх сіл. У Мінску, 
Маскве,  Пецярбургу,  Рызе,  на 
франтах  Першай  сусветнай 
сталі з'яўляцца нацыянальныя 
арганізацыі,  усё  выразней  за­
гучалі  патрабаванні  аўтаноміі 
Беларусі ў складзе Расіі.

18  снежня  ва  ўмовах  сус­
ветнай  вайны  і  ўлады  баль­
шавікоў  у  Мінску  адкрыўся 
Першы  ўсебеларускі  з'езд,  на 
які  сабралася  1872  дэлегаты 
з  усіх  беларускіх  этнічных  тэ­
рыторый — прадстаўнікі вёскі 
і горада, Саветаў рабочых, ся­
лянскіх  і  салдацкіх  дэпутатаў, 
саюзаў  і  камітэтаў  уцекачоў, 
прафсаюзаў і палітычных пар­
тый.  Старшынёй  прэзідыума 
з'езда абралі грамадскага дзе­
яча ветэрынара Янку Сераду.

Галоўнае  пытанне,  вакол 
якога  на  з'ездзе  разгарэліся 
спрэчкі,  —  суверэнітэт  Бела­
русі.  Прыхільнікі  “Вялікай  бе­
ларускай  рады”  выступалі  за 
аддзяленне  Беларусі  ад  Расіі 
і  яе  самавызначэнне  паводле 
прыкладу  еўрапейскіх  наро­
даў.  Сябры  “Беларускага  аб­
ласнога камітэта”, заручыўшы­
ся  падтрымкай  бальшавікоў, 
выказваліся  за  аўтаномію 
Беларусі  ў  складзе  РСФСР  на 
савецкай аснове.

ЯК ТРОЦКІ СХЛУСІЎ  
БЕЛАРУСАМ

Самае цікавае, што 9 снеж­
ня  (22­га  па  новым  стылі)  у 
тагачасным  Брэст­Літоўску 
пачаліся  мірныя  перамовы 
паміж  савецкай  Расіяй  і  кай­
зераўскай  Нямеччынай.  Бе­

ларусаў  на  іх  не  запрасілі. 
Абураныя  ўдзельнікі  Усебе­
ларускага  з'езда  звярнуліся  з 
лістом  да  кіраўніка  савецкай 
дэлегацыі  Льва  Троцкага,  які 
27 снежня даслаў з'езду адказ: 
“Савецкі ўрад у поўнай згодзе 
са  сваёй  праграмай  уважае, 
што  ніхто,  апрача  Беларусі, 
не  мае  права  вырашаць  лёс 
Беларусі. Гэтую пазіцыю наша 
дэлегацыя  будзе  бараніць  у 
далейшых перамовах”.

30 (17) снежня Усебеларус­
кі  з'езд  аднагалосна  прага­
ласаваў  за  стварэнне  новага 
органа краёвай улады — Усе­
беларускага Савета сялянскіх, 
рабочых і салдацкіх дэпутатаў, 
што азначала недавер да ана­
лагічнага  бальшавіцкага  Абл­
выкамзаха.  Тут  і  стала  зразу­
мела,  што  абяцанні  Троцкага 
не што іншае, як хлусня. У па­
мяшканне  тэатра  ўварваліся 
ўзброеныя салдаты І Мінскага 
рэвалюцыйнага  атрада,  якія  з 
“благаслаўлення”  начальніка 
Мінскага гарнізона Крывашэі­
на разагналі з'езд.

З’ЕЗД ПРЫЗНАЎ УЛАДУ 
ЛЕНІНА

Нягледзячы  на  арышты,  на 
наступны дзень, 18  (31) снеж­
ня, на нелегальным пасяджэн­
ні  ў  дэпо  Лібава­Роменскай 
чыгункі  быў  створаны  Вы­
канкам  Рады  Усебеларускага 
з'езда. У хуткім часе пасля гэ­
тага  ён  прыме  першую  і  дру­
гую Статутныя граматы, абвес­
ціць  Беларускую  Народную 
Рэспубліку  (9  сакавіка  1918), 
якая 25 сакавіка 1918 аб’явіць 
Беларусь  “незалежнай  і  воль­
най дзяржавай”.

“Па  сваім  значэнні  для  Бе­
ларусі  Першы  ўсебеларускі 
з'езд  можна  прыраўнаваць 
да  Кастрычніцкай  рэвалюцыі, 
—  распавёў  у  інтэрв’ю  карэс­
пандэнту “Тут і цяпер” доктар 
гістарычных  навук  прафесар 

Захар Шыбека. — Ён падсума­
ваў  шматгадовыя  памкненні  і 
высілкі  беларусаў  у  барацьбе 
за  дзяржаўнасць  і  засведчыў, 
што наш народ гатовы самас­
тойна вызначаць свой лёс”.

На  думку  аўтарытэтна­
га  гісторыка,  беларускі  рух 
быў  настолькі  ўсебаковым 
і  магутным,  што  бальшавікі 
вымушаны  былі  дазволіць 
правядзенне ў Мінску з'езда, 
на  якім  хацелі  юрыдычна 
легалізаваць  сваю  ўладу  на 
беларускай  зямлі.  Цікава, 
што  цалкам  легітымны  з'езд 
прызнаў урад Леніна, але вы­
рашыў самастойна стварыць 
у  Беларусі  савецкую  ўладу 
на  грунце  мясцовых  кадраў. 
Бальшавікі  з  гэтым  мірыцца 
не хацелі.

З УСПАМІНАЎ ВІДАВОЧЦА
Вінцэнт Жук-Грышкевіч, 

старшыня Рады БНР у 
1970—1982 гг.:

“Снежань 1917 года ў Менс-
ку. Я як пісарчук “Всерасійскага  
Земскага Саюза”, прыкаманд-
зіраваны да “камітэта Севе-
разападнага Фронту”, што 
стаяў тады ў Менску. Горад 
гэты, перапоўнены войскам, 
быў надзвычай рухлівы. Але ў 
паветры чулася яшчэ нешта 
асаблівае, нейкае незвычай-
нае ажыўленне: усюды гучэлі 
словы “Беларускі Нацыяналь-
ны З’езд”, “Усебеларускі Канг-
рэс”…

Тым  часам  на  скверы­
ку  з’явілася  шмат  войска. 
Жаўнеры  ў  баявым  строі  са 

стрэльбамі  хлынулі  ў  тэатр. 
Адразу  выбухла  нейкая  не­
рвовая  атмасфера.  Прахожыя 
затрымліваліся  каля  войска, 
што заткнула ўсе дзверы тэат­
ру, і адразу пачаўся тварыцца 
натоўп. Пры самым уваходзе ў 
тэатр стаяла некалькі кулямё­
таў.  Жаўнеры  сталі  адціскаць 
натоўп  і  загадвалі  расхадзіц­
ца…

А  ў  тэатры  варылася,  як 
у  катле.  Гоман  і  крыкі  чутны 
былі  аж  на  другім  баку  вулі­
цы. Стрэлы часцелі. Жаўнераў 
прыбывала ўсё больш і больш. 
Яны прыходзілі цэлымі ротамі. 
Будынак тэатру быў ахоплены 
вайсковым  кругам.  Над’ехалі 
і  бранявыя  самаходы.  Жаўне­
ры  кінуліся  разганяць  і  тых 
людзей,  што  групаваліся  вод­
даль…

На  другі  дзень  увесь 
Менск  гаварыў  аб  разгоне 
Усебеларускага  Кангрэсу. 
Пісала  аб  гэтым  і  расейская 
прэса…  У  абсалютнай  баль­
шыні  дыскутуючых  чулася 
абурэнне  супраць  бальшаві­
коў  за  разгон  Кангрэсу…  А 
калі  пазней  з’явілася  вестка, 
што  Кангрэс  усё  ж  сабраўся 
зноў у чыгуначным дэпо пад 
ахаронай  чыгуначнікаў,  якіх 
бальшавікі не смелі крануць, 
што  закончыў  сваю  працу  і 
пераказаў усе свае паўнамо­
цтвы  аб  лёсе  Беларусі  Радзе 
Кангрэсу,  чуліся  словы  па­
хвалы  і  задавалення:  “Ай  да 
белорусы,  вот  так  молодцы, 
не  побоялись  красных  шты­
ков Кривошеина!”.

КЛІМ КАЧКІН

КАЛІ БЕЛАРУСЫ ЎПЕРШЫНЮ  
ЗАЯВІЛІ АБ НЕЗАЛЕЖНАСЦІ
93 гады назад, 5 снежня (18-га па новым стылі) 
1917 года ў Мінскім гарадскім тэатры (цяперашнім 
Купалаўскім) пачаў працу Першы ўсебеларускі з'езд 
(кангрэс), на якім беларусы ўпершыню за некалькі 
стагоддзяў вырашылі ўзяць лёс у свае рукі.

Лёс Беларусі вырашаўся ў цяперашнім Купалаўскім тэатры.

З жыцця рэгіенаў

У Бялыніцкім раёне Магілёўс-
кай вобласці адбыўся раённы 
сход упаўнаважаных па 
абранні ўдзельнікаў IV Усебе-
ларускага народнага сходу.

ВЫНІКІ ВЕЛЬМІ  
ЎСЦЕШВАЮЦЬ

Аб  гэтым  шырока  паведа­
міла  мясцовая  раённая  газе­
та  ў  матэрыяле  пад  сціплым 
загалоўкам  “Выбралі  самых 
дастойных”. Даклад пра тое, з 
якімі  паказчыкамі  ў  сацыяль­
на­эканамічным  развіцці  сус­
тракае  раён  адказнае  мерап­
рыемства, выступіла намеснік 
старшыні Бялыніцкага райвы­
канкама па эканоміцы Святла­
на  Мікалуцкая.  Вось  некалькі 
тэзісаў,  якія  яна  развівала  і 
“аздабляла” прыкладамі.

—  Сёння  наш  раён  дына­
мічна  развіваецца,  добраў­
парадкоўваецца  і  імкнец­
ца  крочыць  у  нагу  с  часам. 
Прымаюцца  ўсе  неабходныя 
меры  для  стварэння  годных 
умоў  жыцця  насельніцтва  як 
у  гарадскім  пасёлку,  так  і  ў 
сельскай  мясцовасці.  Вялікая 
ўвага  ўдзяляецца  павышэнню 
ўзроўню  эканамічнай  эфек­
тыўнасці  галін  народнай  гас­
падаркі,  устойлівай  рабоце 
ўстаноў сацыяльнай сферы.

ЧАКАНЫХ ВЫНІКАЎ  
ПАКУЛЬ НЯМА

Між тым літаральна за пару 
тыдняў  да  сходу  ў  Бялынічах 
адбылося  пасяджэнне  рай­
выканкама,  гаворка  на  якім 
ішла  аб  падвядзенні  вынікаў 

усё  таго  ж  развіцця 
за  9  месяцаў  бягучага 
года. Ну, тут таксама не 
абышлося  без  пералі­
ку  дасягненняў.  Але  ж 
чытачоў,  безумоўна, 
зацікавіў  пералік  “не­
дахопаў  і  невыканання 
намечанага”.  Вось  гэ­
тыя абзацы:

“— За справаздачны 
перыяд  выкананы  11  з 
13  асноўных  паказчы­
каў  сацыяльна­экана­
мічнага развіцця раёна. 
У  ліку  нявыкананых  — 
паказчыкі  па  вытвор­
часці  валавой  прадук­
цыі  ва  ўсіх  катэгорыях 
гаспадарак,  у  тым  ліку 
ў  сельгасарганізацыях, 
і  па  рознічным  тавара­
абароце праз усе кана­
лы рэалізацыі;

—  вытворчасць  ва­
лавой  прадукцыі  ва  ўсіх  катэ­
горыях гаспадарак за дзевяць 
месяцаў  гэтага  года  склала 
102,5% да 9 леташніх месяцаў 
пры прагнозе 112,2%;

—  значнае  зніжэнне  тэм­
паў  росту  вытворчасці  ва­
лавой  прадукцыі  дапусцілі 
калектывы  ААТ  “Бялыніцкае 
райаграпрамтэхзабеспячэн­
не” (74,9%), СВК “Калгас імя За­
слонава”  (86,7%),  “Лебядзян­
ка” (96,2%), “Кудзін“ (98,5%)”.

Напрыканцы  таго  пасяд­
жэння  сваё  важкае  слова 
сказаў  старшыня  Бялыніцка­
га  райвыканкама  Аляксандр 
Варонін: “Вынікі, якія маем, не 

радуюць.  Трэба  прымаць  ра­
шучыя  і  вычарпальныя  меры, 
каб  дабіцца  выканання  ўсіх 
даведзеных  прагнозных  па­
казчыкаў... Зрухі ў бок добрай 
працы ёсць, а чаканага выніку 
пакуль няма”.

НАРОД І ПРЭЗІДЭНТ 
АДЗІНЫЯ

Такія  вось  бялыніцкія  па­
радоксы:  на  адным  афіцый­
ным пасяджэнні — усё добра, 
на іншым, пры тых жа ўдзель­
ніках  і  па  тых  жа  пытаннях, 

“чаканых вынікаў няма”. 
Бо  ў  адным  выпадку  (на 
пасяджэнні  выканкама) 
гаворка  ідзе  пра  рэаль­
ныя  вынікі  і  планы,  а  на 
сходзе  (раённым  і  ўсе­
беларускім)  пануюць 
рэчы рытуальныя — ап­
ладысменты,  піянеры  з 
кветкамі  для  прэзідыу­
ма,  парадныя  выступы, 
канцэрт  і  падарункі.  А 
таксама заклік, які шмат­
кроць  рэтранслюецца, 
— “Народ і прэзідэнт ад­
зіныя!”. Людзі старэйша­
га  ўзросту  памятаюць, 
што так было з партыяй 
у СССР...

Атрымліваецца  эфект 
пакояў  смеху,  што  існа­
валі  за  тым  жа  савецкім 
часам:  сярод  крывых 
люстэркаў  кожны  на­
ведвальнік  стараўся 

знайсці  менавіта  такое,  дзе 
б  сам  сабе  падабаўся.  Цяпер 
такое  люстэрка  “праўды”  на­
стойліва  прапаноўвае  мільё­
нам любімая дзяржава.

А вось якімі чаканнямі пад­
зяліўся з намі малады бялыні­
чанін  Віталій  Быстроў:  “Мяне, 
як  і  большасць  маіх  знаёмых, 
турбуюць  рэгулярнае  павелі­
чэнне  кошту  атрымання  ў 
нас  вышэйшай  адукацыі  і  бу­
даўніцтва жылля. Не ведаю, ці 
будзе  пра  гэта  гаварыцца  на 
тым усенародным сходзе, калі 
ў іх, як бачна па газетах і тэле­
бачанні, і так усё добра...”.

ІВАН БАРЫСАЎ

Брэсцкая абласная газета адмовілася 
друкаваць перадвыбарную праграму 
кандыдата ў прэзідэнты Віталя Рыма-
шэўскага. Аднак рэдактар выдання 
гэты факт абвяргае.

Адам  Ліпскі,  галоўны  рэдактар  аблас­
ной газеты "Зара" , з абурэннем адзначае, 
што на самай справе ніхто не адмаўляўся 
друкаваць праграму кандыдата ў прэзідэ­
нты Віталя Рымашэўскага:

"Я  нават  права  не  маю,  як  гэта  я  ўзяў  і 
адмовіў?  Акцэнты  абсалютна  па­іншаму 
выглядаюць. Прынясіце, паглядзіце ды пе­
рарабіце. Але так сцвярджаць, як яны... Ніх­
то нікому не адмаўляў друкаваць. Ёсць там 
пытанні, якія супярэчаць 75­му артыкулу".

Галоўны рэдактар дзяржаўнага выдан­
ня паведаміў даверанай асобе кандыдата 
ў прэзідэнты па Брэсце Зміцеру Шурхаю, 

што не пагаджаецца з напісаным у праг­
раме  і  надрукуе  праграму  толькі  пасля 
змянення тэксту. Вось з чым не пагаджа­
ецца рэдактар:

"У  праграме  напісана,  што  беларускія 
ўлады  труцяць  людзей.  Як  яны  труцяць? 
Улады людзей, якія жывуць тут, а не раён­
най ці абласной мафіі. Прабачце, але што 
такое раённая ці абласная мафія? Гэта ж 
сур'ёзнае абвінавачанне. Што, кожны, хто 
там працуе, няма ніводнага чэснага чала­
века?  Дык  прабачце,  як  да  гэтага  ставіц­
ца?"

Дзяржаўныя выданні практычна праіг­
наравалі папярэднія этапы кампаніі. Але 
зараз  на  старонках  выданняў  можна 
пабачыць  водгукі  на  выступы  кандыда­
таў  у  прэзідэнты  Рэспублікі  Беларусь  на 
дзяржаўным  тэлебачанні  і  радыё.  Апазі­
цыя  ў  дзяржаўных  выданнях  падаецца  ў 

негатыўным  ракурсе,  кажа  брэсцкі  жур­
наліст Алесь Ляўчук:

"Натуральна, што ёсць загад дзяржаў­
най прэсе пісаць толькі пазітыўныя арты­
кулы  пра  дзеючую  ўладу.  І,  наадварот, 
негатыўна пра апазіцыю".

Сябра  БАЖ,  журналіст  з  Баранавічаў 
Алесь Белы, кажа, што на выбарчыя тэмы 
ў дзяржаўных выданнях пішуць часта не 
журналісты, а ідэолагі рай­ і гарвыканка­
маў:

"Начальнік  ідэалагічнага  аддзела  ра­
зам  з  галоўным  ідэолагам  Баранавіцкага 
раёна  робяць  агляды  і  рэкамендацыі.  У 
тым ліку  і наконт выбараў.  Іншых канды­
датаў,  акрамя  Аляксандра  Рыгоравіча, 
у  іх на старонках няма. Газеты ў лепшым 
выпадку надрукуюць спісы выбарчых ка­
місій, афіцыйную інфармацыю, не больш".

РАДЫЁ СВАБОДА

У БРЭСЦЕ НЕ «ПРАЙШЛА» ПРАГРАМА РЫМАШЭЎСКАГА

ЛЮСТЭРКА “ПРАЎДЫ”

Кожны бачыць тое, што 
хоча бачыць

падпіска на газету “Тут і цяпер” - БЯСПЛАТНАЯ

“Мы спать хотим... 
 И никуда не деться нам
От жажды сна и жажды всех судить...
Ах, декабристы!.. Не будите Герцена!..
Нельзя в России никого будить”.

Аўтар гэтых радкоў, савецкі паэт­дысі­
дэнт  Навум Каржавін,  зрабіў  заўвагу, 
што  ў  сваёй  паэме  “Памяці  Герцэна”  ён 
мае на ўвазе не сапраўднага Аляксандра 
Герцэна,  асобу  якога  вельмі  паважае,  а 
яго афіцыйны вобраз. Сама назва паэмы 
адсылае  чытача  да  аднайменнага  арты­
кула  Леніна.  У  школе  я  і  мае  аднагодкі 
дзяўблі  гэтыя  радкі:  “Ушаноўваючы  Гер­
цэна, мы бачым ясна тры пакаленні, тры 
класы,  якія  дзейнічалі  ў  расійскай  рэва­
люцыі. Спачатку — дваране і памешчыкі, 
дзекабрысты  і Герцэн. Вузкае кола гэтых 
рэвалюцыянераў.  Страшна  далёкія  яны 
ад народа. Але  іх справа не змарнавала­
ся. Дзекабрысты абудзілі Герцэна. Герцэн 
разгарнуў рэвалюцыйную агітацыю”.

Выглядае, што вельмі многія ў сённяш­
няй Расіі, ды і не толькі, успрымаюць радкі 
паэта  літаральна  і  фактычна  прытрымлі­
ваюцца  ленінскай  схемы.  Толькі  з  адва­
ротным  знакам.  Маўляў,  з  дзекабрыстаў 
пачаліся тыя працэсы, якія прывялі да ца­
разабойства, потым да расійскай рэвалю­
цыі, ліквідацыі манархіі  і Кастрычніцкага 
перавароту на чале з Ленінам.

Калі  трымацца  логікі,  то  далей  трэба 
назваць  Сталіна,  Хрушчова,  Брэжнева  і 
іншых.

Глыбокае  ўражанне  на  расійскае  гра­
мадства, а тым больш на тагачасную Еўро­
пу  зрабіла  не  само  паўстанне,  а  маштаб 
рэпрэсій  супраць  паўстанцаў.  Асабліва 
пакаранне смерцю праз павешанне. Пры 
яго  выкананні  трое  з  пяці  асуджаных 
—  Мураўёў­Апостал,  Кахоўскі  і  Рылееў 
— сарваліся з пятлі і былі павешаны паў­
торна. Такога (падвойнага павешання) да 
таго  часу  не  было  нават  у  дэспатычнай 
Расіі. Пестэль быў павешаны не за дзеян­
ні, а за свае перакананні. Новы імператар 

дэманстраваў, якім будзе яго праўленне і 
якой будзе Расійская імперыя.

Большасць сучасных гісторыкаў сыход­
зяцца  на  тым,  што  дзекабрысты  —  гэта 
ўмоўная  назва,  якая  аб’ядноўвае  самых 
розных  людзей.  Дзекабрыстаў  як  адзінай 
арганізацыі  з  адзінымі  мэтамі  і  планамі 
ніколі  не  было.  На  пачатку  ХІХ  стагоддзя 
ў Еўропе сярод арыстакратыі стала модна 
ўдзельнічаць  у  розных  таемных  таварыс­
твах. Прыйшла гэтая мода і ў Расію. 

Як  вядома,  былі  дзекабрысты  і  ў  Бела­
русі. У адрозненне ад сваіх, так бы мовіць, 
аднадумцаў  з  Расіі  яны  больш  прыхільна 
ставіліся да польскага і беларускага нацы­
янальна­вызваленчага  руху.  “Паўднёвае 
таварыства”  спрабавала  наладзіць  сувязь 
з  польскім  “Патрыятычным  таварыствам”, 
якое  мела  свае  філіі  ў  Беларусі.  Частка 
сяброў  гэтага  “Таварыства”  выступала  за 
саюз з дзекабрыстамі пры ўмове, што Поль­
шчы  будуць  вернуты  ўсе  землі  ў  межах 
1772  года.  На  Беласточчыне  існавала  тай­
нае  таварыства  “Вайсковыя  сябры”,  якое 
аб’ядноўвала  афіцэраў  літоўскага  корпу­
са,  мясцовых  чыноўнікаў,  шляхціцаў,  вуч­
няў  Свіслацкай  і  Беластоцкай  гімназій.  24 
снежня  1825  года  “Таварыства  вайсковых 
сяброў”  сарвала  цырымонію  прысягі  на 
вернасць  Мікалаю  І.  Арганізатары  спробы 

паўстання былі арыштаваны. У лютым 1826 
года ў Бабруйску прапаршчык Трусаў заклі­
каў салдат выступіць са зброяй у руках за 
свабоду  супраць  цара­тырана.  Аднак  пад­
няць паўстанне яму не ўдалося. (Згаданыя 
падзеі апісаны ў кнізе пісьменніка Сямёна 
Букчына “К мечам рванулись наши руки...”.)

Паводзіны  Трусава,  як  і  многіх  іншых 
дзекабрыстаў,  ды  і  само  паўстанне  14 
снежня на Сенацкай плошчы выглядаюць 
шалёнымі, ірацыянальнымі. Дзекабрысты 
кіраваліся ў сваіх дзеяннях не нейкім пла­
нам  ці  загадамі  зверху,  а  ўласнымі  пера­
кананнямі, уяўленнямі пра маральнасць, 
гонар і годнасць. У гэтым яны вельмі на­
гадваюць... дысідэнтаў ХХ стагоддзя, якіх 
многія  таксама  лічылі  і  лічаць  вар’ятамі. 
Невыпадкова радкі паэта­дысідэнта Аляк­
сандра Галіча, прысвечаныя ўдзельнікам 
пратэсту  на  Краснай  плошчы  супраць 
уварвання  савецкіх  войскаў  у  Чэхасла­
вакію ў жніўні 1968­га, адсылаюць нас да 
падзей снежня 1825­га.
“Можешь выйти на площадь,
Смеешь выйти на площадь
В тот назначенный час?!
Где стоят по квадрату
В ожиданье полки — От Синода к Сенату,
Как четыре строки!”

МАКСІМ ПЕШКА

«ПЛОШЧА» ПАЧЫНАЛАСЯ З ДЗЕКАБРЫСТАЎ?
185 гадоў таму ў Санкт-Пецярбургу 
адбылася спроба паўстання 
супраць царызму.

Змагары заўсёды пакідаюць пасля сябе паслядоўнікаў


